
 

 

 

Dómsmálaráðuneytið      Reykjavík, 21. september 2020. 
Sölvhólsgötu 7 
150 REYKJAVÍK 
 
  
 
 
Efni: Umsögn um málið: Skýrsla um alþjóðasamninginn um efnahagsleg, félagsleg og menningarleg 
réttindi 

 

Öryrkjabandalag Íslands (ÖBÍ) hefur tekið til umsagnar ofangreint mál sem birt var á samráðsgátt 
stjórnvalda 28. ágúst sl. Þar var kallað eftir tillögum og ábendingum um atriði sem leggja skal áherslu á 
við gerð fimmtu skýrslu Íslands um alþjóðasamninginn um efnahagsleg, félagsleg og menningarleg 
réttindi.  

Þegar framangreindar lokaathugasemdir nefndarinnar voru skoðaðar vöktu athugasemdir nr. 5, 6, 7, 
13 og 19 sérstaka athygli ÖBÍ. 

 

Athugasemd nr. 5 
Nefndin lýsti þar áhyggjum sínum af því að Ísland hafi ekki enn innleitt yfirgripsmikil lög gegn 
mismunun, og nefnir þar sérstaklega fatlaða einstaklinga með tilliti til réttinda til náms, húsnæðis og 
félagslegrar aðstoðar.  
ÖBÍ tekur undir áhyggjur nefndarinnar og bendir á að lög nr. 85/2018 um jafna meðferð óháð kynþætti 
eða þjóðerni og lög nr. 86/2018 um jafna meðferð á vinnumarkaði eru ófullnægjandi í tilliti þess að 
verja réttindi fatlaðs fólks. Í lögum nr. 85/2018 þyrfti sérstaklega að ávarpa fatlað fólk en það er ekki 
gert. Í lögum nr. 86/2018 um jafna meðferð á vinnumarkaði er sá hluti laganna sem snýr að framkvæmd 
þeirra  og eftirliti veikur og því hafa þau ekki breytt neinu enn sem komið er fyrir fatlað fólk. Fatlað fólk 
býr við margþætta mismunun á Íslandi. Efnahagslega, félagslega og menningarlega. Enn hefur ekki 
tekist að innleiða löggjöf sem raunverulega tryggir fötluðum einstaklingum réttindi til jafns við aðra.  

Dæmi er um að fötluðu fólki sé synjað um atvinnuviðtal sem það er boðað í ef það upplýsir um fötlun 
sína. Gríðarlega mikilvægt er að löggjöf sem varðar mismunun taki sérstaklega til fatlaðs fólks og verji 
réttindi þess hóps.  
ÖBÍ tekur undir umsögn Þroskahjálpar og MRSÍ hvað varðar heildstæð lög um bann við mismunun.  
 
 
Athugasemdir nr. 6, 13 og 19 
ÖBÍ tekur undir áhyggjur nefndarinnar varðandi fátækt. Á Íslandi býr margt fatlað fólk við efnahagslegar 
þrengingar. Fötluðu fólki er ekki tryggð framfærsla sem dugar til mannsæmandi lífs. Örorkulífeyrir er 
nú tugumþúsunda lægri en atvinnuleysisbætur og lágmarkslaun. Af því leiðir að stór hópur fatlaðs fólks 
býr við mikla fátækt og nýtur því ekki möguleika á þátttöku í samfélaginu. Fatlað fólk býr við miklar 
skerðingar á örorkulífeyri reyni það fyrir sér á vinnumarkaði. Það hefur því takmarkaða möguleika á að 
auka ráðstöfunartekjur sínar þar sem tekjuviðmið eru lág og skerðingarhlutfall hátt. Margt fatlað fólk 
og börn þess njóta ekki fullnægjandi lífskjara heldur lifir í fátækt og félagslegri útilokun. Auk þess sem 



 

kostnaður vegna fötlunar er enn verulega íþyngjandi þar sem fatlað fólk ber meiri kostnað vegna lyfja, 
læknisþjónustu og sjúkraþjálfunar svo eitthvað sé nefnt. 
ÖBÍ tekur undir umsögn Þroskahjálpar og MRSÍ um lágar örorkubætur.  
 
 
Athugasemd nr. 7 
Nefndin hefur áhyggjur af því að aðildarríkið hafi ekki enn stofnað a sameinuð innlend 
mannréttindastofnun, í samræmi við meginreglurnar varðandi stöðu innlendra stofnana til að efla og 
vernda mannréttindi (Parísarviðmið).  
Samkvæmt 2. mgr. 33. gr. Samningsins (SRFF) er aðildrríkjum skylt að koma á fót sjálfstæðri 
innlendri stofnun, sem uppfyllir svokölluð Parísarviðmið (e. Paris Principles) til að hafa eftirlit 
með mannréttindum fatlaðs fólks. Íslenska ríkið hefur viðurkennt þessa skyldu. Þrátt fyrir þá 
skýru skyldu og viðurkenningu sína á henni virðast íslensk stjórnvöld vera fallin frá áformum 
að setja slík stofnun á fót án þess að hafa skýrt það með nokkrum hætti.  
ÖBÍ hefur kallað eftir því að sett verði á laggirnar Umboðsmaður fatlaðs fólks sem hýstur yrði innan 
nýrrar mannréttindastofnunar, verkefni Umboðsmanns fatlaðs fólks yrði að hafa eftirlit með því að 
fatlað fólk njóti mannréttinda til jafns við aðra.  
ÖBÍ tekur undir umsögn Þroskahjálpar um sjálfstæða mannréttindastofnun. 
 
 
Lögfesta verður samning Sameinuðu þjóðanna um réttindi fatlaðs fólks sem fyrst til að fatlað fólk hafi 
raunveruleg og lagaformleg tækifæri til að nýta rétt sinn. 

